
Þingskjal x — x. mál.
Stjórnarfrumvarp. 
Frumvarp til laga
um breytingu á lögum um íslenskan ríkisborgararétt, nr. 100/1952, með síðari breytingum (sektir o.fl.).

Frá dómsmálaráðherra. 


1. gr.
II. kafli og 6. gr. laganna falla brott.

2. gr.
Fyrirsögn III. kafla laganna verður: Umsókn um ríkisborgararétt.


3. gr.
7. gr. laganna orðast svo:
Útlendingastofnun veitir íslenskan ríkisborgararétt samkvæmt umsókn. 
Umsókn skal undirrituð af umsækjanda sjálfum eða forsjármönnum hans hafi hann ekki náð 18 ára aldri. Geti umsækjandi ekki skrifað undir vegna líkamlegrar eða andlegrar hömlunar skal það gert af umboðsmanni hans.
Við afhendingu umsóknar ber að greiða gjald fyrir afgreiðslu umsóknar samkvæmt lögum um aukatekjur ríkissjóðs. 
Áður en umsókn er afgreidd skal Útlendingastofnun afla umsagnar frá lögreglu um umsækjanda.
Þegar allra gagna hefur verið aflað metur Útlendingastofnun á grundvelli heildarupplýsinga sem fram hafa komið um umsækjanda, hvort skilyrði 8., 9. og 9. gr. a laganna séu uppfyllt og hvort veita skuli íslenskan ríkisborgararétt. 
Sá sem talinn er ógna mikilvægum þjóðarhagsmunum, öryggi ríkisins eða utanríkisstefnu þess á ekki rétt á íslenskum ríkisborgararétti.
Ráðherra setur reglugerð um nánari framkvæmd ákvæðis þessa, m.a. hvaða gögn og vottorð umsækjandi skuli leggja fram, hvaða kröfur skuli gerðar til framlagðra gagna, hver skuli leggja mat á gildi skjala og um undanþágu frá kröfu um gögn.

4. gr.
Eftirfarandi breytingar verða á 8. gr. laganna:
a. Í stað orðanna „1. mgr. 7. gr.“ í 1. málsl. 1. mgr. kemur: umsókn.
b. Í stað orðsins „þrjú“ í 2. tölul. 1. mgr. kemur: fjögur.
c. 2. mgr. orðast svo:
Skilyrði 1. mgr. miðast við fasta búsetu hér á landi þegar umsókn er lögð fram og þegar ákvörðun er tekin. Enn fremur skal föst búseta vera samfelld og dvöl hér á landi lögleg síðustu ár áður en umsókn er lögð fram. Með fastri búsetu er átt við lögheimili samkvæmt lögum um lögheimili og aðsetur. Heimilt er að víkja frá þessum skilyrðum hafi dvöl umsækjanda hér á landi verið rofin allt að tveimur árum samtals á þeim tíma sem umsækjandi verður að uppfylla skv. 1. mgr., eins og vegna tímabundinnar atvinnu erlendis, náms eða af öðrum óviðráðanlegum ástæðum svo sem vegna veikinda eða veikinda nákomins ættingja. Sá tími, sem umsækjandi hefur átt hér lögheimili og dvöl, verður þó að vera að minnsta kosti jafnlangur þeim tíma sem hann verður að uppfylla skv. 1. mgr. Búseta telst þó vera samfelld hér á landi dvelji umsækjandi ekki lengur en 90 daga samtals erlendis á hverju almanaksári. Ef dvölin erlendis er lengri dregst hún öll frá búsetutímanum. 
 
5. gr.
Eftirfarandi breytingar verða á 9. gr. laganna:
a. Í stað orðanna „1. mgr. 7. gr.“ í 1. málsl. kemur: umsókn.
b. 1. tölul. orðast svo:
Umsækjandi hafi sannað með fullnægjandi hætti hver hann sé. Heimilt er að víkja frá þessu skilyrði þegar sérstaklega stendur á, t.d. þegar ósanngjarnt eða ómögulegt er að ætlast til þess að umsækjandi framvísi fullnægjandi skilríkjum. Komi í ljós að umsækjandi hafi dvalist hér á landi á grundvelli skilríkja sem ekki reyndust hans, reiknast sá dvalartími ekki sem búseta samkvæmt 8. gr . 
c. 2. tölul. fellur brott.
d. Í stað orðsins „Námsmatsstofnun“ í 3. tölul. kemur: Menntamálastofnun.
e. 2. málsl. 5. tölul. orðast svo:
Enn fremur er umsækjanda skylt að sýna fram á að á sama tíma hafi hann framfært sig með löglegum hætti hér á landi og er Útlendingastofnun heimilt að afla skattframtala og gagna frá skattyfirvöldum því til staðfestingar.
f. 6. tölul orðast svo: 
Umsækjandi hafi ekki, hérlendis eða erlendis, sætt sektum eða fangelsisrefsingu eða eigi ólokið máli í refsivörslukerfinu þar sem hann er grunaður eða sakaður um refsiverða háttsemi samkvæmt íslenskum lögum. Frá þessu má þó víkja að liðnum biðtíma sem greinir í 9. gr. a.

6. gr.
Á eftir 9. gr. laganna kemur ný grein, 9. gr. a, svohljóðandi:
Hafi umsækjandi sætt sektum eða fangelsisrefsingu eða eigi ólokið máli í refsivörslukerfinu er heimilt að víkja frá skilyrðum 6. tölul. 9. gr. að liðnum biðtíma sem hér greinir ef  brot teljast ekki alvarleg eða að öðru leyti gróf skv. lögum um fullnustu refsinga,? sekt hefur verið greidd að fullu eða fullnustuð með öðrum hætti og aðrar upplýsingar um umsækjanda mæla ekki gegn því: 
 
	Refsing
	Biðtími

	Sekt lægri en 80.000 kr.
	Enginn biðtími.

	Sekt 80.000–200.000 kr.
	Að liðnu einu ári frá því að brot var framið.

	Sekt 201.000–300.000 kr.
	Að liðnum tveimur árum frá því að brot var framið.

	Sekt 301.000–1.000.000 kr.
	Að liðnum þremur árum frá því að brot var framið.

	Sekt hærri en 1.000.000 kr.
	Að liðnum fimm árum frá því að brot var framið.

	Fangelsi allt að 60 dagar.
	Að liðnum sex árum frá því að refsing var afplánuð eða frá veitingu reynslulausnar.

	Fangelsi allt að sex mánuðir.
	Að liðnum átta árum frá því að refsing var afplánuð eða frá veitingu reynslulausnar.

	Fangelsi allt að eitt ár.
	Að liðnum níu árum frá því að refsing var afplánuð eða frá veitingu reynslulausnar.

	Fangelsi allt að tveimur árum.

	Að liðnum 10 árum frá því að refsing var afplánuð eða frá veitingu reynslulausnar.

	Fangelsi allt að fimm árum.
	Að liðnum 12 árum frá því að refsing var afplánuð eða frá veitingu reynslulausnar.

	Fangelsi meira en fimm ár.
	Að liðnum 14 árum frá því að refsing var afplánuð eða frá veitingu reynslulausnar.

	Skilorðsbundinn dómur.
	Að liðnum þremur árum frá því að skilorðstími er liðinn.

	Ákvörðun refsingar frestað skilorðsbundið.
	Að liðnum tveimur árum frá því að skilorðstími er liðinn.

	Ákvörðun um skilorðsbundna ákærufrestun.
	Að liðnu einu ári frá því að skilorðstími er liðinn.



Þegar talið er að refsing sé úttekin með gæsluvarðhaldi reiknast tíminn frá því að viðkomandi var látinn laus.
Ef hluti dóms er skilorðsbundinn hefst biðtími þegar afplánun lýkur og miðast hann við lengd óskilorðsbundna dómsins.  
Ef umsækjandi hefur einungis sætt sektarrefsingu og samanlögð fjárhæð sekta er lægri en 201.000 kr. er heimilt að veita íslenskan ríkisborgararétt ef aðrar upplýsingar um umsækjanda mæla ekki gegn því, enda sé liðið a.m.k. eitt ár frá því að síðasta brot var framið. 
Ef umsækjandi hefur framið fleiri en eitt brot sem ekki heyrir undir síðustu mgr. reiknast biðtíminn frá því broti sem síðast var framið, en við tímann bætist biðtími sem gildir um hvert og eitt brot sem framið hefur verið þar á undan. 
Ef umsækjandi hefur verið dæmdur til að sæta öryggisgæslu á viðeigandi stofnun er biðtíminn 14 ár frá því að öryggisgæslu lýkur.

7. gr.
17. gr. laganna orðast svo:
Ákvarðanir sýslumanns og Þjóðskrár Íslands samkvæmt lögum þessum er hægt að kæra til ráðuneytisins. Ákvarðanir Útlendingastofnunar er hægt að kæra til kærunefndar útlendingamála. Um kærufrest og málsmeðferð að öðru leyti fer eftir ákvæðum VII. kafla stjórnsýslulaga, nr. 37/1993.

8. gr.
Á eftir 17. gr. laganna kemur ný grein er verður 18. gr., svohljóðandi:
Sá sem misst hefur íslenskt ríkisfang samkvæmt upphaflegum ákvæðum 7. gr. laga nr. 100/1952 en hefði haldið því ef greinin hefði verið fallin úr gildi á þeim tíma er hann missti íslenska ríkisfangið getur óskað þess við Útlendingastofnun að öðlast ríkisfangið að nýju, enda uppfylli hann skilyrði 12. gr. og leggi fram fullnægjandi gögn að mati Útlendingastofnunar. 
Ef sá sem öðlast íslenskt ríkisfang samkvæmt þessu ákvæði á ógift börn yngri en 18 ára, sem hann hefur forsjá fyrir, öðlast þau einnig ríkisfangið. Hafi barnið náð 12 ára aldri og sé með erlent ríkisfang skal það veita samþykki sitt til að fá íslenskan ríkisborgararétt. Samþykkis skal þó ekki krafist ef barnið er ófært um að veita það sökum líkamlegrar eða andlegrar hömlunar eða annars sambærilegs ástands.

9. gr.
Lög þessi öðlast þegar gildi.

Greinargerð.
1. Inngangur. 
Frumvarp þetta er samið í dómsmálaráðuneytinu að höfðu samráði við Útlendingastofnun og allsherjar- og mennamálanefnd. Með frumvarpinu er lagt til að gerðar verði nokkrar breytingar á lögum um íslenskan ríkisborgararétt, meðal annars í þeim tilgangi að breyta ákvæðum um biðtíma vegna refsinga í kjölfar breyttra reglna um fjárhæðir sekta vegna brota á umferðarlögum. Til að auka skilvirkni og gegnsæi laganna eru einnig lagðar til breytingar á ákvæðum um skilyrði fyrir veitingu ríkisborgararéttar. Í því skyni að auka jafnræði við afgreiðslu umsókna um íslenskan ríkisborgararétt er enn fremur áformað að afgreiðsla ríkisborgaraumsókna verði eingöngu á stjórnsýslustigi eins og í flestum nágrannalöndum okkar.

2. Tilefni og nauðsyn lagasetningar. 
Frá því lög um íslenskan ríkisborgararétt nr. 100/1952 voru sett hafa þó nokkrar breytingar verið gerðar á lögunum. Að baki breytingunum liggja meðal annars breyttir þjóðfélagshættir,  lagaþróun hér á landi og í nágrannaríkjum, mannúðarsjónarmið, breyttar aðstæður og aðild Íslands að alþjóðasamningum. Mikil fjölgun útlendinga sem hér hafa sest að hefur sömuleiðis gjörbreytt aðstæðum í þessum málaflokki og kallað á yfirferð yfir ákvæði laganna. 
Frumvarp þetta felur í sér allnokkrar breytingar á lögum um íslenskan ríkisborgararétt. Megintilgangur frumvarpsins er í fyrsta lagi að gera úrbætur á ákvæðum 6. tölul. 9. gr. laganna um biðtíma vegna refsinga, vegna breytinga sem nýverið hafa verið gerðar á reglum um fjárhæðir sekta vegna umferðarlagabrota, sbr. nú síðast reglugerð nr. 288/2018 um sektir og önnur viðurlög vegna brota á umferðarlögum og reglum settum samkvæmt þeim. Samtímis eru lagðar til nokkrar breytingar á biðtíma vegna fangelsisrefsinga. Að óbreyttum lögum munu breytingar á sektarrefsingum hafa þau áhrif að biðtími eftir ríkisborgararétti lengist í sumum tilvikum, einkum vegna refsinga fyrir vægari brot, sem raskar upphaflegum tilgangi ríkisborgaralaga um biðtíma vegna refsinga. 
Í öðru lagi eru lagðar til nokkrar breytingar á skilyrðum fyrir veitingu ríkisborgararéttar í þeim tilgangi að  gera ákvæði laganna skýrari og auka skilvirkni. Þá miða sumar breytinganna að því að koma í veg fyrir misræmi milli laga um útlendinga og laga um íslenskan ríkisborgararétt, sem skapast hefur við setningu nýrra laga um útlendinga nr. 80/2016.   Útlendingastofnun hefur meðal annars bent á að í dag séu búsetuskilyrði hin sömu fyrir veitingu ótímabundins dvalarleyfis og fyrir ríkisborgararétti maka íslensks ríkisborgara, eða þrjú ár, sem hefur leitt til þess að umsækjendur geta lagt fram umsóknir fyrir hvoru tveggja á sama tíma. Af því skapist óhagræði og segja má að krafan um ótímabundið dvalarleyfi missi að nokkru leyti marks í þessu samhengi. Þá er ekki alls kostar í samræmi við tilgang ríkisborgaralaga að heimild til ótímabundins dvalarleyfis og heimild til að óska eftir ríkisborgararétti skapist á sama tíma heldur miðist búsetuskilyrði ríkisborgaralaga við að viðkomandi hafi haft ótímabundið dvalarleyfi í tiltekinn tíma áður en réttur til ríkisborgararéttar myndast. 
Þriðja meginbreytingin sem lögð er til í frumvarpinu er að leggja til að umsóknir um íslenskan ríkisborgararétt verði framvegis afgreiddar af stjórnvöldum með það að markmiði að veita að jafnaði þeim ríkisborgararétt sem hafa tengsl við landið og uppfylla skilyrði laga um veitingu íslensks ríkisborgararéttar í stað þess að afgreiðsla umsókna um íslenskan ríkisborgararétt sé bæði hjá Alþingi og stjórnvöldum. Samhliða þeirri breytingu er nauðsynlegt að leggja til að heimildir til veitingar ríkisborgararéttar með stjórnvaldsákvörðun verði rýmkaðar svo tryggja megi sanngjarna meðferð mála. Ákvarðanir myndu aðeins sæta endurskoðun með kæru til kærunefndar útlendingamála en ekki verði unnt að leita til Alþingis. Tilefni þessarar breytingartillögu er einkum sú að afgreiðsla umsókna um íslenskan ríkisborgararétt hefur í auknum mæli færst til Alþingis og að mati ráðuneytisins og Útlendingastofnunar hefur framkvæmd laga um íslenskan ríkisborgararétt að ýmsu leyti gengið úr skorðum og færst frá tilgangi laganna eins og þau eru í dag.
Fram til 1. október 1998 var íslenskur ríkisborgararéttur samkvæmt umsókn einungis veittur með lögum frá Alþingi. Með lögum nr. 62/1998 var gerð breyting á lögum um íslenskan ríkisborgararétt nr. 100/1952 þess efnis að dómsmálaráðherra var veitt heimild til að veita íslenskan ríkisborgararétt með stjórnvaldsákvörðun ef umsókn uppfyllti lögbundin skilyrði fyrir veitingu ríkisborgararéttar, án þess að leggja þyrfti umsókn fyrir Alþingi. Lagabreytingin var gerð í kjölfar breytingar sem gerð var á stjórnarskránni með 4. gr. stjórnarskipunarlaga, nr. 97/1995, um hvernig útlendingur öðlast íslenskan ríkisborgararétt. Samkvæmt breytingunni segir nú i 66. gr. stjórnarskrárinnar: „Útlendingi verður aðeins veittur íslenskur ríkisborgararéttur samkvæmt lögum.“ Í athugasemdum með frumvarpi til stjórnarskipunarlagabreytingarinnar segir svo um þetta ákvæði: „Í 3. málsl. 1. mgr. 4. gr. frumvarpsins er regla sem er um margt sambærileg núgildandi 68. gr. stjórnarskrárinnar um hvernig útlendingur öðlast íslenskan ríkisborgararétt. Tillaga er þó gerð um þá breytingu að í stað þess að mæla fyrir um að útlendingi verði aðeins veittur ríkisborgararéttur „með“ lögum, eins og nú er gert í 68. gr. stjórnarskrárinnar, er rætt í þessu ákvæði frumvarpsins um að útlendingi verði veittur ríkisborgararéttur „samkvæmt“ lögum. Með þessu er lagt til að löggjafanum verði veitt svigrúm til að setja almenn lög um veitingu ríkisborgararéttar þar sem mætti setja almenn skilyrði fyrir að öðlast íslenskt ríkisfang og fela stjórnvöldum að annast veitingu ríkisborgararéttar, í stað þess að setja sérstök lög um að veita tilteknum einstaklingum ríkisborgararétt eins og nú er gert. Eftir þessu orðalagi hefði löggjafinn val um hvor leiðin yrði farin til að veita íslenskan ríkisborgararétt eða gæti jafnvel ákveðið að báðum aðferðum verði beitt.“ Breyting sú sem gerð var með lögum nr. 62/1998 byggir á því að beitt verði því fyrirkomulagi sem fram kemur í niðurlagi athugasemdanna, þ.e. að bæði sé hægt að veita íslenskan ríkisborgararétt með sérstökum lögum og með stjórnvaldsákvörðun samkvæmt almennum reglum í lögum um ríkisborgararétt. Skilyrði þau sem lögfest voru með lögum nr. 62/1998 fyrir veitingu ríkisborgararéttar með stjórnvaldsákvörðun voru að mörgu leyti í samræmi við verklagsreglur allsherjarnefndar Alþingis frá 1995 um veitingu ríkisborgararéttar með lögum en önnur skilyrði voru þrengri. Í athugasemdum með frumvarpi því er varð að lögum nr. 62/1998 segir um 6. gr. laganna, sem fjallar um að Alþingi veiti ríkisborgararétt með lögum, að sú grein sé efnislega óbreytt. Með tillögu 5. gr. frumvarpsins sé hins vegar tekinn kúfurinn af umsóknum um ríkisborgararétt þannig að einungis muni koma til Alþingis þær umsóknir sem ekki fullnægja skilyrðum sem fram koma í lögunum um heimild til veitingar ríkisborgararéttar með stjórnvaldsákvörðun. Með breytingum sem gerðar voru á ríkisborgaralögum með lögum nr. 62/1998 var m.a. horft til Evrópusamnings um ríkisborgararétt sem Ísland hafði þá undirritað, en samningurinn öðlaðist gildi 1. júlí 2003. Í samningnum kemur m.a. fram í 12. gr. að samningsríki skuli tryggja að ákvarðanir sem teknar eru varðandi ríkisborgarétt geti sætt endurskoðun stjórnvalds eða dómstóls í samræmi við landslög. 
Eftir að framangreindar breytingar voru samþykktar var stærstur hluti umsókna um íslenskan ríkisborgararétt afgreiddur af dómsmálaráðherra en Alþingi fjallaði um fá mál sem sérstök ástæða þótti að gefa gaum án þess að lögmælt skilyrði væru uppfyllt. 
Með lögum nr. 145/2013 var samþykkt sú breyting á lögum um íslenskan ríkisborgararétt nr. 100/1952 að afgreiðsla umsókna um ríkisborgararétt, sem var á hendi þáverandi innanríkisráðuneytis, var flutt til Útlendingastofnunar. Í samræmi við almennar reglur stjórnsýslunnar var jafnframt lögfest að ákvarðanir Útlendingastofnunar væru kæranlegar til ráðuneytisins. Þar sem það ákvæði laganna að Alþingi veiti ríkisborgararétt með lögum er óbreytt, ásamt ákvæði um að heimilt sé að veita íslenskan ríkisborgararétt með stjórnvaldsákvörðun að tilteknum skilyrðum uppfylltum, hefur þróunin smám saman orðið sú að framkvæmd laganna hefur færst frá þeim tilgangi þeirra að flestar umsóknir afgreiðist á stjórnsýslustigi en aðeins lítill hluti þeirra verði sendur til Alþingis. Hefur þetta leitt til ákveðinnar mismununar á afgreiðslu umsókna. Umsækjendur sem synjað er um ríkisborgararétt hjá Útlendingastofnun kæra í sumum tilfellum ákvörðunina til dómsmálaráðuneytisins og beina umsókn sinni jafnvel til Alþingis ef ráðuneytið staðfestir ákvörðun Útlendingastofnunar. Aðrir velja ekki kæruleið til ráðuneytisins heldur óska eftir því að umsókn verði endurskoðuð af Alþingi. Enn aðrir senda umsókn til Útlendingastofnunar og óska eftir því að hún verði send Alþingi til afgreiðslu án þess að hljóta efnislega afgreiðslu hjá Útlendingastofnun. Er staðan orðin sú að síðastnefndum umsóknum hefur fjölgað umtalsvert og fer stór hluti af tíma starfsmanna Útlendingastofnunar í að undirbúa umsóknir til Alþingis án þess að skoða þær efnislega en á meðan bíða umsóknir afgreiðslu sem beint er til stofnunarinnar til hefðbundinnar stjórnsýlumeðferðar. Þróunin hefur þannig verið í þá átt að umsóknir um ríkisborgararétt eru í raun afgreiddar á tveimur mismunandi stöðum og með mismunandi áherslum á hin lögmæltu skilyrði fyrir veitingu ríkisborgararéttar. Þar sem tími Útlendingastofnunar fer mikið til í að undirbúa umsóknir til Alþingis hafa þær umsóknir jafnframt verið afgreiddar á mun skemmri tíma en almennar umsóknir sem bíða afgreiðslu á meðan og lengist afgreiðslutími þeirra umsókna hjá stofnuninni að sama skapi. 
Á síðastliðnum 13 árum hafa 840 manns fengið ríkisborgararétt með lögum frá Alþingi, en mikill hluti þeirra er frá síðari hluta tímabilsins. Þannig fengu nálægt 30 manns á ári ríkisborgararétt með lögum á árunum 2005-2007, en nær 130 á árinu 2017.
Mjög er vegið að jafnræði með þeirri framkvæmd sem viðhefst í dag við vinnslu ríkisborgaraumsókna því meirihluti útlendinga sem hér sest að bíður einfaldlega eftir því að öll lögmælt skilyrði fyrir veitingu ríkisborgararéttar séu uppfyllt áður en sótt er um íslenskt ríkisfang. Stækkandi hópur fær hins vegar ríkisborgararétt án þess að uppfylla þessi skilyrði og án þess að í neinu sé upplýst hvað ráði niðurstöðum. Þá benda tölur til þess að um fimmtungur fyrrgreinds 840 manna hóps sé ekki búsettur á Íslandi. Þessi þróun á afgreiðslu mála virðist ekki samrýmast tilgangi laga um íslenskan ríkisborgararétt eins og þeim var breytt árið 1998. Til að tryggja aukið jafnræði við afgreiðslu umsókna um íslenskan ríkisborgararétt er því lagt til í frumvarpi þessu að afgreiðsla umsókna verði hjá Útlendingastofnun og að niðurstöður hennar sæti kærumeðferð til kærunefndar um útlendingamála. Er það í samræmi við núgildandi ákvæði 66. gr. stjórnarskrárinnar, sbr. fyrrgreindar athugasemdir með frumvarpi að stjórnarskipunarlögum nr. 97/1995. Þessi breytingartillaga leiðir enn fremur til þess að nauðsynlegt er að víkka heimildir til veitingar ríkisborgararéttar á stjórnsýslustigi svo tryggja megi sanngjarna meðferð umsókna. Eru breytingar sem lagðar eru til í frumvarpinu um biðtíma vegna sekta og aðrar breytingar á skilyrðum fyrir veitingu ríkisborgararéttar í samræmi við það. 
Til viðbótar þeim breytingatillögum sem að framan greinir er síðan lagt til að tekið verði upp í lögin ákvæði sem tvívegis hefur verið í lögunum til bráðabirgða. Ákvæðið snýr að heimild til að endurveita þeim íslenskan ríkisborgararétt sem misst hafa íslenskt ríkisfang sitt við það að sækja um annað ríkisfang áður en lögum um íslenskan ríkisborgararétt var breytt með lögum nr. 9/2003. Með þeim lögum var íslenskum ríkisborgurum heimilað að halda íslensku ríkisfangi þótt þeir öðlist ríkisborgararétt í öðru ríki og var jafnframt samþykkt ákvæði til bráðabirgða sem var í gildi í fjögur ár þess efnis að sá sem misst hefur íslenskt ríkisfang skv. 7. gr. laga nr. 100/1952, sem felld var úr lögunum með lögum nr. 9/2003, hefði heimild til þess að öðlast íslenska ríkisfangið að nýju, að uppfylltum tilteknum skilyrðum, ef um það yrði sótt innan fjögurra ára frá gildistöku ákvæðisins. Þar sem einhverjir sem hefðu getað nýtt sér heimildina vissu ekki af henni leiddi það til þess að sumir þeirra óskuðu eftir að umsóknir þeirra um endurveitingu færu fyrir Alþingi. Heimildin var því tekin tímabundið upp í lögin á ný með lögum nr. 40/2012 og stóð hún til 1. júlí 2016. Þar eð reynslan sýnir enn að ýmsir hafa ekki vitað af þeim möguleika að óska eftir endurveitingu íslensks ríkisborgararéttar er hér lagt til að sambærilegt ákvæði verði tekið upp í lögin á ný en nú án tiltekins gildistíma.

3. Meginefni frumvarpsins. 
Með frumvarpinu er stefnt að því að bæta gæði við vinnslu umsókna um ríkisborgararétt með því að auka skýrleika þeirra ákvæða sem mæla fyrir um skilyrði fyrir veitingu íslensks ríkisborgararéttar. Frumvarpinu er einnig ætlað að auka jafnræði við afgreiðslu umsókna með því að leggja til að afgreiðsla þeirra verði allar á einni hendi og sæti endurskoðun á einum stað. Þá eru lagðar til breytingar á ákvæðum um biðtíma vegna refsinga til hagræðingar vegna breyttra reglna um fjárhæðir sekta vegna umferðarlagabrota. Samhliða eru lagðar til nokkrar breytingar á biðtíma vegna fangelsisrefsinga. Til að koma til móts við fyrrum íslenska ríkisborgara sem misstu sitt íslenska ríkisfang við það að öðlast annað ríkisfang, áður en breyting varð á lögum um íslenskan ríkisborgararétt hinn 1. júlí 2003, er loks lagt til að fyrrum bráðabirgðaákvæði um heimild til endurveitingar íslensks ríkisborgararéttar verði tekið upp í lögin á ný sem varanlegt ákvæði. 
Helstu breytingar sem fram koma í frumvarpinu eru eftirfarandi:
1. Lagt er til í 1. gr. frumvarpsins að ákvæði 6. gr. um að Alþingi veiti ríkisborgararétt með lögum falli brott.
2. Í 2. gr. frumvarpsins er lögð til breyting á heiti III. kafla laganna til samræmis við þá tillögu sem fram kemur í frumvarpinu að Útlendingastofnun afgreiði allar umsóknir um ríkisborgararétt. 
3. Í 3. gr. eru lagðar til nokkrar breytingar á 7. gr. laganna um heimild Útlendingastofnunar til að veita íslenskan ríkisborgararétt. Margar þeirra þjóna þeim tilgangi fyrst og fremst að auka skýrleika laganna um málsmeðferð. 
4. Í 4. gr. frumvarpsins eru lagðar til breytingar á 8. gr. laganna. Miða þær einkum að því að tryggja samræmi milli útlendingalaga og ríkisborgaralaga. Með hliðsjón af  því er lögð til sú breyting á 2. tölul. 1. mgr. 8. gr. að maki íslensks ríkisborgara, sem óskar eftir ríkisborgararétti, þurfi að hafa verið búsettur löglega hér á landi í fjögur ár í stað þriggja ára eins og núgildandi lög kveða á um. Ástæða þess er sú að eftir þriggja ára búsetu geta makar óskað eftir að fá útgefið ótímabundið dvalarleyfi hjá Útlendingastofnun. Með þessu ákvæði í útlendingalögum hefur samhengi milli þessara tveggja laga raskast þar sem unnt er að sækja um ríkisborgararétt á sama tíma og réttur myndast til ótímabundins dvalarleyfis sem er skilyrði fyrir veitingu ríkisborgararéttar. Þykir það ekki í samræmi við tilgang ríkisborgaralaga. Þá eru lagðar til breytingar á 2. mgr. 8. gr. um það hvernig dvalartími skuli reiknaður hafi umsækjandi dvalið erlendis í tiltekinn tíma áður en óskað er eftir ríkisborgararétti. Eru heimildir til dvalar erlendis  að sumu leyti rýmkaðar til að aðlaga ákvæði laganna að lögum um útlendinga en einnig til að gera ákvæði laganna gleggri.
5. Í 5. gr. og 6. gr. frumvarpsins eru lagðar til nokkrar breytingar á 9. gr. laganna, þar á meðal að greininni verði skipt upp í tvær greinar til að auka skýrleika núverandi 9. gr.  Í 9. gr. verði áfram talin upp skilyrði fyrir veitingu ríkisborgararéttar önnur en búsetuskilyrði en í 9. gr. a verði undantekningarákvæði um biðtíma vegna refsinga. Í 5. gr. eru lagðar til breytingar á ákvæði 1. tölul. um að  umsækjandi þurfi að sanna með fullnægjandi hætti hver hann sé. Er tillögunum fyrst og fremst ætlað að efla heimildir Útlendingastofnunar til að leggja mat á tiltekin atriði við afgreiðslu umsókna um ríkisborgararétt þar eð umsóknir verða ekki lengur lagðar fyrir Alþingi verði frumvarpið að lögum.  Þá er lagt til að ákvæði um að umsækjandi leggi fram meðmæli tveggja valinkunnra manna með umsókn um ríkisborgararétt falli niður þar sem ákvæðið þykir ekki hafa þjónað tilgangi sínum nógu vel. Að lokum er lögð til sú breyting á 6. tölul. að fyrri hluti hans verði áfram í 9. gr. en seinni hlutinn verði í nýrri grein með tilteknum breytingum.  
6. Í 6. gr. er lagt til að við lögin bætist ný grein er verði 9. gr. a. og fjalli um biðtíma vegna refsinga. Ákvæði núgildandi 9. gr. hefur verið fremur óskýrt í uppsetningu og ekki öllum ljóst hvort hún skiptist í málsgreinar. Er hér lagt til að 9. gr. a. verði skipt í málsgreinar. Nokkrar breytingar eru lagðar til á ákvæðum um biðtíma, meðal annars vegna tillögu í frumvarpinu um að Útlendingastofnun afgreiði allar umsóknir um ríkisborgararétt. Þar á meðal er það nýmæli að Útlendingastofnun geti heimilað veitingu ríkisborgararéttar þó umsækjandi hafi endurtekið framið brot, en að biðtími muni lengjast með hverju broti. Fjöldi og alvarleiki brota geta þó komið í veg fyrir veitingu ríkisborgararéttar. Vegna breytinga á refsingum vegna umferðarlagabrota eru lagðar til breytingar á biðtíma til að koma í veg fyrir að biðtími fyrir smærri umferðarlagabrot verði lengri en núgildandi ákvæði gera ráð fyrir. Til viðbótar eru lagðar til nokkrar breytingar á biðtíma vegna fangelsisrefsinga. 
7. Í 7. gr. er síðan lagt til að tekið verði aftur upp í lögin ákvæði um heimild til að endurveita íslenskan ríkisborgararétt, þeim sem misstu sitt íslenska ríkisfang fyrir 1. júlí 2003, vegna ákvæða í eldri lögum. Bráðabirgðaákvæði þess efnis hefur tvívegis verið í lögunum frá því þeim var breytt með lögum nr. 9/2003 er íslenskum ríkisborgurum var heimilað að halda íslensku ríkisfangi þótt þeir öðlist ríkisborgararétt í öðru ríki. Reynslan hefur sýnt að margir vissu ekki af heimild til endurveitingar íslensks ríkisborgararéttar og misstu því af því að sækja um ríkisborgararéttinn meðan tímabundin heimild var í lögunum.

Við vinnslu frumvarpsins var litið til ríkisborgararéttarlöggjafar annars staðar á Norðurlöndum, en löggjöf Norðurlandanna á þessu sviði hefur verið nokkuð samræmd til margra ára. Í Finnlandi, Noregi og Svíþjóð er ríkisborgararéttur samkvæmt umsókn veittur á stjórnsýslustigi en með lögum í Danmörku. Ísland er eitt Norðurlandanna þar sem umsóknir eru afgreiddar bæði á stjórnsýslustigi og með lögum frá þinginu. Hvað varðar biðtíma vegna refsinga þá eru öll Norðurlöndin með reglur um biðtíma. Flest þeirra ákvarða þó nánar um biðtímann í reglum eða reglugerðum. 

4. Samræmi við stjórnarskrá og alþjóðlegar skuldbindingar. 
Eins og áður er vísað til í kafla 2, um breytingar sem gerðar voru á stjórnarskrá lýðveldisins Íslands með lögum nr. 97/1995, segir nú í 66. gr. stjórnarskrárinnar að útlendingi verði aðeins veittur íslenskur ríkisborgararéttur samkvæmt lögum, en eldra ákvæði kvað á um að útlendingi yrði aðeins veittur ríkisborgararéttur „með lögum“.  Með þessari breytingu var þannig lagt til að löggjafinn hefði svigrúm til að setja almenn lög um veitingu ríkisborgararéttar, þar sem mætti setja almenn skilyrði fyrir því að öðlast íslenskt ríkisfang og fela stjórnvöldum að annast veitingu ríkisborgararéttar. Löggjafinn hefði því val um hvort farin yrði sú leið til að veita íslenskan ríkisborgararétt með stjórnvaldsákvörðun, samkvæmt almennum lögum um ríkisborgararétt eða að setja sérstök lög um að veita tilteknum einstaklingum ríkisborgararétt, eða gæti jafnvel ákveðið að báðum aðferðum yrði beitt. Er á því byggt að frumvarp þetta sé til samræmis við framangreint ákvæði stjórnarskrárinnar, þar sem nú er valin sú leið að fela stjórnvöldum að annast veitingu ríkisborgararéttar. 

5. Samráð. 
. . .. . . .
Undirbúningur frumvarpsins hefur verið á hendi dómsmálaráðuneytisins,  . .  


6. Mat á áhrifum. 
Frumvarp það sem hér um ræðir er liður í að bæta gæði við vinnslu umsókna um íslenskan ríkisborgararétt og gera framkvæmdina markvissari. Er frumvarpinu jafnframt ætlað að stuðla að auknu jafnræði við afgreiðslu umsókna. Liður í því er meðal annars að leggja til að afgreiðsla ríkisborgaramála verði eingöngu hjá Útlendingastofnun en hætt verði að leggja umsóknir fyrir Alþingi. Í samræmi við stjórnsýslulög geta ákvarðanir Útlendingastofnunar sætt endurskoðun æðra stjórnvalds til kærunefndar útlendingamála. 
Ekki er gert ráð fyrir að samþykkt frumvarpsins hafi kostnaðarauka fyrir ríkissjóð í för með sér. Helstu áhrif á opinbera stjórnsýslu, verði frumvarpið að lögum, verða þau að einhver fjölgun gæti orðið á endurskoðun ákvarðana Útlendingastofnunar innan stjórnsýslunnar þar sem ekki er gert ráð fyrir því að Alþingi endurskoði ákvarðanir eins og tíðkast samkvæmt núgildandi lögum. Að sama skapi gæti umsóknum einnig fækkað þar sem umsækjendur bíði með að leggja umsóknir fram þar til skilyrði laga um ríkisborgararétt eru uppfyllt. 
Verði frumvarpið óbreytt að lögum er ekki gert ráð fyrir að lögfesting þess hafi fjárhagsáhrif á ríkissjóð sem nokkru nemur.


Um einstakar greinar frumvarpsins.
Um 1. gr.
Hér er lagt til að II. kafli og 6. gr. laganna falli niður en það er í samræmi við tillögu 3. gr. frumvarpsins um að veiting ríkisborgararéttar verði einungis á stjórnsýslustigi. Þegar heimild var veitt með lögum árið 1998 um að dómsmálaráðherra gæti veitt íslenskan ríkisborgararétt að tilteknum skilyrðum uppfylltum, auk þess sem Alþingi veitti áfram ríkisborgararétt með lögum, var gert ráð fyrir að kúfur umsókna yrði afgreiddur af ráðherra þó til Alþingis yrði vísað málum í sérstökum tilvikum. Þróunin í seinni tíð hefur hins vegar verið á aðra leið og afgreiðsla umsókna hefur í miklum mæli færst til Alþingis. Árið 2014 varð sú breyting á lögum um íslenskan ríkisborgararétt að Útlendingastofnun tók við verkefni ráðherra um veitingu ríkisborgararéttar en ákvarðanir stofnunarinnar eru kæranlegar til ráðuneytisins. Synji Útlendingastofnun um ríkisborgararétt er því bæði mögulegt að vísa umsókn til endurskoðunar hjá ráðuneytinu en jafnframt er unnt að óska eftir að Alþingi taki umsókn til meðferðar. Þá hefur Alþingi einnig tekið við umsóknum sem ekki hafa hlotið afgreiðslu á stjórnsýslustigi, en mikill fjöldi umsækjenda hefur óskað eftir því við Útlendingstofnun að umsóknir sem þangað eru sendar fari beint til afgreiðslu hjá Alþingi, án þess að Útlendingastofnun taki þær til efnislegrar umfjöllunar. Þetta hefur leitt til þess að ekki hefur ríkt fullkomið jafnræði við afgreiðslu umsókna um ríkisborgararétt hvorki viðvíkjandi mat á skilyrðum fyrir veitingu ríkisborgararéttar né hvað varðar afgreiðslutíma umsókna. Vinna Útlendingastofnunar við þær umsóknir sem hljóta eingöngu afgreiðslu á Alþingi felst þá fyrst og fremst í því að undirbúa þær og taka saman gögn sem send eru til þingsins. Til að auka jafnræði með afgreiðslu umsókna um ríkisborgararétt og stuðla að auknu réttaröryggi við meðferð þessara mála er breytingatillaga þessi lögð fram. Breytingin stuðlar enn fremur að því að framkvæmdin sé í samræmi við þau meginviðhorf í stjórnsýslurétti að aðili stjórnsýslumáls geti fengið stjórnvaldsákvörðun endurskoðaða hjá öðru stjórnvaldi en því sem ákvörðunina tók.

Um 2. gr.
Til samræmis við tillögu frumvarpsins um breytingu á afgreiðslum ríkisborgaramála og að II. kafli laganna um veitingu ríkisborgararéttar með lögum falli brott, er hér lögð til breyting á heiti III. kafla laganna þannig að hann nefnist Umsókn um ríkisborgararétt í stað Veiting ríkisborgararéttar með stjórnvaldskákvörðun. 

Um 3. gr.
Í 3. gr. frumvarpsins eru lagðar til breytingar á 7. gr. laganna sem fjallar um heimild Útlendingastofnunar til að veita íslenskan ríkisborgararétt. Í ljósi þeirra breytinga sem lagðar eru til í frumvarpinu um breytt verklag hjá Útlendingastofnun við afgreiðslu umsókna um ríkisborgararétt er mikilvægt að stofnuninni verði veitt heimild til að leggja mat á tiltekin atriði við afgreiðslu umsókna. Nokkur ákvæðanna eru nýmæli en önnur eru efnislega samhljóða gildandi lögum eða staðfesting á núverandi framkvæmd við meðferð umsókna. Lagt er til að ákvæði 7. gr. verði breytt í heild þar sem frumvarpið felur í sér töluverðar breytingar á greininni.
Í 1. mgr. er áréttað að Útlendingastofnun veiti íslenskan ríkisborgararétt samkvæmt umsókn. Hins vegar er lagt til að ákvæði núgildandi 2. mgr. falli brott þar sem segir að stofnuninni sé einungis heimilt að veita ríkisborgararétt ef vafalaust er að umsækjandi uppfylli lögmælt skilyrði og ákvæði um að Útlendingastofnun sé ávallt heimilt að vísa umsóknum til ákvörðunar Alþingis. Verði afgreiðsla ríkisborgaramála eingöngu hjá Útlendingastofnun getur verið nauðsynlegt að leggja mat á tiltekin atriði svo sem til að koma í veg fyrir ósanngjarna afgreiðslu í alveg sérstökum tilvikum. 
Ákvæði 2. mgr. er í samræmi við gildandi lög en það nýmæli er í 3. mgr. að tekið er fram að gjald samkvæmt lögum um aukatekjur ríkissjóðs skuli greitt við framlagningu umsóknar. Efni ákvæðisins er fyrst og fremst lögfesting á núverandi framkvæmd. 
Ákvæði 4. mgr. um að Útlendingastofnun skuli afla umsagnar lögreglu um umsækjanda er óbreytt.
Ákvæði 5. mgr. er að mestu staðfesting á núverandi framkvæmd en hún hefur þó að geyma það nýmæli að Útlendingastofnun leggi mat á umsóknir, sem leiðir af þeirri tillögu frumvarpsins að afgreiðsla ríkisborgaraumsókna verði alfarið hjá Útlendingastofnun.  
Þá er lagt til það nýmæli að umsækjandi eigi ekki rétt á íslenskum ríkisborgararétti ef hann er talinn ógna mikilvægum þjóðarhagsmunum, öryggi ríkisins eða utanríkisstefnu. Sambærilegt ákvæði er að finna í útlendingalögum og í norrænum rétti.
Lagt er til að ráðherra setji reglugerð um nánari framkvæmd við vinnslu ríkisborgaraumsókna, enda nauðsynlegt að Útlendingastofnun hafi skýrar reglur til að vinna eftir til að auka á gagnsæi og skýra framkvæmd.

Um 4. gr.
Í þessari grein eru lagðar til nokkrar breytingar á 8. gr. laganna sem fjallar um búsetuskilyrði fyrir veitingu ríkisborgararéttar. Í fyrsta lagi er lögð til smávægileg  orðalagsbreyting á 1. málsl. 1. mgr. í samræmi við þá tillögu sem fram kemur í frumvarpi þessu að eingöngu verði gert ráð fyrir að umsóknir um ríkisborgararétt verði afgreiddar á stjórnsýslustigi. 
Í öðru lagi eru lagðar til breytingar á 2. tölul. 1. mgr. sem fjallar um búsetuskilyrði umsækjanda sem er í hjúskap með íslenskum ríkisborga. Eitt af skilyrðum fyrir því að búsetuskilyrði ríkisborgaralaga séu uppfyllt er að umsækjandi hafi verið hér búsettur í þrjú ár og hafi fengið útgefið ótímabundið dvalarleyfi af Útlendingastofnun. Þar sem ný lög um útlendinga gera ráð fyrir að útlendingur geti öðlast ótímabundið dvalarleyfi eftir þriggja ára löglega búsetu hér á landi, renna þessar reglur saman og útlendingur sem á íslenskan maka getur sótt um ótímabundið dvalarleyfi og ríkisborgararétt á sama tíma. Þykir það ekki vera í samræmi við tilgang ríkisborgaralaga að heimildir þessar myndist samtímis, heldur hafa lögin miðað við að rétturinn myndist hver á eftir öðrum. Til að samræma og tengja saman þau skilyrði sem útlendingar þurfa að uppfylla til að fá ótímabundið dvalarleyfi hér á landi og þau skilyrði sem þeir þurfa að uppfylla til að öðlast íslenskt ríkisfang er hér lagt til að umsækjandi sem er í hjúskap með íslenskum ríkisborgara hafi verið hér búsettur í fjögur ár. 
Samkvæmt nýjum lögum  um lögheimili og aðsetur, nr. 80/2018, er hjónum heimilað að skrá lögheimili hvort á sínum stað. Þrátt fyrir það er það ávallt mat Útlendingastofnunar hvort hjón í slíkum tilvikum séu samvistum í skilningi ríkisborgaralaga eða ekki, enda á umsækjandi sem er í hjúskap með íslenskum ríkisborgara og samvistum við hann rétt á ríkisborgararétti eftir skemmri búsetu hér á landi en almennur umsækjandi. 
Lagðar eru til nokkrar breytingar á 2. mgr. um heimild til dvalar erlendis. Ákvæði núgildandi 2. mgr. hefur ekki þótt nógu skýrt og ákvæði útlendingalaga og ríkisborgaralaga um heimild til dvalar erlendis gætu í sumum tilvikum stangast á að einhverju leyti. Einnig er litið til þess að þjóðfélags- og atvinnuhættir hafa breyst töluvert frá gildistöku núgildandi ákvæðis.  
Til að skýra nánar ákvæði laganna er kveðið á um að búseta teljist vera samfelld hér á landi hafi umsækjandi ekki dvalist erlendis lengur en 90 daga samtals á hverju almanaksári. Dvöl erlendis innan þeirra marka dregst þá ekki frá búsetutíma hér á landi. En ef dvölin er lengri er hins vegar kveðið á um að hún dragist öll frá búsetutímanum hérlendis. Í framkvæmd er þá haldið áfram að telja búsetutímann þegar umsækjandi kemur aftur til landsins. Þá er lagt til að umsækjandi geti dvalið erlendis í allt að tvö ár samtals vegna tímabundinnar vinnu sinnar, náms eða sjúkdóms síns eða nákomins ættingja. Er með þessu reynt að einfalda ákvæðið um dvöl erlendis frá því sem nú er. Með þessari breytingu er einnig litið til breytinga á atvinnuháttum þar sem fólk sækir í meira mæli atvinnu til útlanda og er jafnvel sent til vinnu erlendis af vinnuveitendum. Dvöl lengri en 90 dagar á hverju almanaksári dregst öll frá búsetutíma hér á landi en haldið er áfram að telja búsetutímann þegar komið er til baka ef dvöl erlendis hefur verið innan þess tveggja ára tíma sem kveðið er á um.   

Um 5. gr.
Í 9. gr. laganna eru ákvæði um skilyrði fyrir veitingu ríkisborararéttar önnur en búsetuskilyrði. Hér eru lagðar til nokkrar breytingar á 9. gr. sem meðal annars tengjast tillögu frumvarpsins um að afgreiðsla umsókna um ríkisborgararétt verði einungis á stjórnsýslustigi og ekki verði unnt að leggja þær fyrir Alþingi. Þar sem uppsetning 9. gr. hefur þótt fremur óskýr, einkum hvort hún skiptist í fleiri málsgreinar en eina, er lagt til að greininni verði skipt upp í tvær greinar, sbr. einnig 6. gr. frumvarpsins. 
Lagðar eru til breytingar á 1. tölul. 9. gr. sem fjallar um það að umsækjandi sanni með fullnægjandi hætti hver hann sé. Útlendingastofnun metur hvaða persónuskilríki skuli leggja fram og gert er ráð fyrir að ráðherra kveði nánar á um í reglugerð hver skilyrði eru fyrir framlagningu gagna. Lagt er til það nýmæli að heimilt sé að víkja frá almennum skilyrðum um framlagningu persónuskilríkja ef sérstaklega stendur á og krafa um það teljist ósanngjörn eða ómöguleg. Sem dæmi má nefna flóttamenn eða aðra sem ómögulegt getur verið að sanni á sér deili.    
Lagt er til að ákvæði 2. tölul. falli brott. Umsagnir tveggja valinkunnra manna eins og þær sem krafist hefur verið samkvæmt ákvæðinu hafa mjög lítið vægi og bæta litlu sem engu við umsókn að mati Útlendingastofnunar. Þá er augljóst að erfitt er fyrir Útlendingastofnun að leggja mat á umsagnaraðila og ekki þykir rétt að setja óháða aðila í þá stöðu að leggja mat á umsækjendur um ríkisborgararétt enda hefur komið fyrir að það sem fram kemur í slíkum umsögnum stangist jafnvel á við það sem fram kemur í umsögn lögreglu.
Lagðar eru til nokkrar breytingar á 6. tölul. en jafnframt er lagt til að síðari hluti hans verði fluttur í nýja grein er verði 9. gr. a, sbr. nánar 6. gr. frumvarpsins er fjallar um biðtíma vegna refsinga. Sá hluti 6. töluliðar sem eftir stendur í 9. gr. er efnislega óbreyttur.

[bookmark: _Hlk979290]Um 6. gr.
	Hér er lagt til að við lögin bætist ný grein er verði 9. gr. a og fjallar um undantekningar frá ákvæðum 6. tölul. 9. gr. og biðtíma vegna refsinga. Lagt er til að greinin skiptist í nokkrar málsgreinar en uppsetning ákvæðis gildandi 9. gr. hefur þótt fremur óskýrt og ekki ljóst hvort hún skiptist í fleiri en eina málsgrein. Nokkur ný ákvæði eru lögð til í hinni nýju grein. Helgast sumar hverjar af því markmiði frumvarpsins að afgreiðsla ríkisborgaraumsókna verði á stjórnsýslustigi, en einnig af breytingum sem orðið hafa á refsingum vegna umferðarlagabrota með reglugerð nr. 288/2018 um sektir og önnur viðurlög vegna brota á umferðarlögum og reglum settum samkvæmt þeim. Hefur sú breyting haft í för með sér að biðtími sem kveðið er á um í ríkisborgaralögum vegna refsinga hefur lengst, einkum biðtími vegna smærri brota. 
Þar sem ákvæði núgildandi laga gera ráð fyrir að biðtími sé ekki til staðar ef umsækjandi hefur endurtekið framið refsiverð brot, og margar umsóknir hafa verið sendar Alþingi til meðferðar af þeim sökum, er hér lagt til að Útlendingastofnun geti heimilað veitingu ríkisborgararéttar þó umsækjandi hafi endurtekið framið brot, en að í þeim tilvikum muni biðtími lengjast með hverju broti. 

Um 7. gr.
Breyting sú sem hér er lögð til á 17. gr. laganna byggir á því að í frumvarpinu er gert ráð fyrir að ákvarðanir Útlendingastofnunar samkvæmt lögunum sæti kæru til kærunefndar útlendingamála í stað ráðuneytisins.
  
Um 8. gr.
Lagt er til að endurvakið verði ákvæði sem tvívegis hefur verið í lögunum, frá 1. júlí 2003 til 1. júlí 2007 og frá 9. júní 2012 til 1. júlí 2016, um heimild til að endurveita íslenskan ríkisborgararétt þeim sem misst hafa íslenskt ríkisfang sitt við það að sækja um annað ríkisfang. Með lögum nr. 9/2003 var fellt úr lögum um íslenskan ríkisborgararétt nr. 100/1952 ákvæði sem þá var í 7. gr. laganna um að sá sem öðlaðist erlent ríkisfang missti við það íslenska ríkisfangið. Á sama tíma var samþykkt bráðabirgðaákvæði um að heimilt væri að endurveita íslenska ríkisfangið að tilteknum skilyrðum uppfylltum, ef fólk hafði tapað því á grundvelli þágildandi 7. gr. Margir nýttu sér bráðabirgðaákvæðið á þeim tíma sem það var upphaflega í gildi en þar sem margir vissu ekki af þeim möguleika var bráðabirgðaákvæðið tekið aftur upp í lögin með lögum nr. 40/2012, og gilti það til 1. júlí 2016.  Á þeim tíma sem ekki hefur verið heimild til slíkrar endurveitingar hafa þó nokkrir sem búsettir eru erlendis og voru íslenskir ríkisborgarar, en öðluðust erlendan ríkisborgararétt fyrir 1. júlí 2003, sótt um íslenskan ríkisborgararétt og óskað eftir undanþágu frá lögunum með því að umsókn þeirra fari fyrir Alþingi. Sá sem óskar eftir að fá íslenskt ríkisfang að nýju verður að uppfylla skilyrði 12. gr. laganna um búsetu eða dvöl hér á landi, ef hann er ekki fæddur á Íslandi, eða geta sýnt fram á tengsl við landið sem heimila að hann geti haldið íslensku ríkisfangi að mati Útlendingastofnunar. Beiðni um að fá íslenskan ríkisborgararétt endurveittan verður að leggja fram á sérstöku eyðublaði.




